
«Gizakiengan eragin kaltegarria dute» 

Jose Luis Bardasano medikuntza irakasleak uste du telefonia antenek minbizia eragin dezaketela. 

Asier Iturriagaetxebarria 

Bilbo 

«50 urte behar izan genituen tabakoak minbizia eragiten zuela frogatzeko. Beste 50 urte beharko ditugu telefonia antenek minbizia eragiten dutela frogatzeko?». Jose Luis Bardasano Madrilgo Alcalako Unibertsitateko Medikuntza Fakultateko irakasleak ez dauka zalantzarik. Gure herri eta hirietako teilatuetan eta inguruetan jarrita dauden telefonia mugikorreko antenek eragin zuzena dute gizakien gorputzean; eragin kaltegarria, minbizia eragiterainokoa. Eta uhin elektromagnetikoek gizakiengan eragin kaltegarria daukala frogatuta dauka, nazioarteko hainbat zientzia aldizkaritan argitaratutako lanen bitartez. 

Herenegun telefonia mugikorreko antenen inguruko jardunaldi batean izan zen, Bizkaiko Abokatuen Elkargoaren egoitzan. Zalantzarik ez zuen izan hitzaldiaren abiapuntuko galderari erantzutean. «Eremu elektromagnetikoen eraginpean egoteak eragina dauka gizakien gorputzean, eta eragin horiek oso kaltegarriak izan daitezke». 

Bada gizarte sektore jakin batean oso zabaldua den ustea: telefonia mugikorreko antenen aurka azaltzen direnek esaten dute eragina ez dagoela frogatua oraindik, eta frogatua ez den bitartean, antenak lasai asko jar daitezkeela gizakien bizitokien ondo-ondoan. «Guri eragina frogatzeko eskatzen digute, eta frogatu dugu, baina haiek ez dute inolako frogarik antenek eraginik ez dutela erakusteko. Eraginik ez duela frogatzen duen lan bat bera ere ez dut ikusi nazioarteko aldizkari espezializatuetan». 

Telefonia antenek eta eremu elektromagnetikoek oro har gizakiengan daukaten eragina azaldu zuen. Haren hitzetatik ondorioztatu daitekeenez, eguzki berritan gaude, Gariren abestian bezala. Esan zuenez, eremu eta uhin elektromagnetikoek eguzkiaren eragin bertsua dute gizakiengan. «Baina eguzki berri hori ez dugu ikusten». 

Bada gizakien burmuinaren erdi-erdian guruin pineala. Guruin horrek argiaren arabera funtzionatzen du, eta gorputzean melatonina isurtzeaz arduratzen da. Gauetan egiten du bere funtzioa, eguzkiaren argirik ez dagoenean. Bada, gizakia eremu elektromagnetikoen eraginpean badago, uhin elektromagnetikoek esango diote guruin pinealari oraindik egunez dela, benetan gauez denean, eta ez du melatoninarik isuriko. Adibide argigarri batekin azaldu zuen Bardasanok aldaketa horren eragina. «Ozeanoa gurutzatzean, nekatuta egoten gara egun batzuetan. Ordu aldaketaren ondorioz guruin pineala nahastuta dagoelako gertatzen da hori. Jet-lag esaten zaion efektu ezaguna da. Egun batzuk igarota, giza gorputza egoera berrira ohitzen da, baina eremu elektromagnetiko batean egonda, hori ez da inoiz gertatzen». 

Horren guztiaren atzean erritmoen teoria dago. Gizakia erritmoa dela esan zuen Bardasanok, yina eta yanga. «Airea hartzen dugu eta bota egiten dugu, esna gaude eta lo gaude, bihotzak taupada egiten du eta uzkurtu egiten da... Erradiazio elektromagnetikoekin, bizitzaren erritmoa, oreka naturala, apurtzen ari gara». 

SAKELAKO TELEFONOEN ARRISKUA. Oreka hori apurtuta, giza gorputzak ez du melatonina behar beste isurtzen. «Betiko gaztetasunaren hormona» hitzekin definitu zuen. «Antioxidatzaile oso indartsua da, eta, beraz, minbiziaren kontra oso-oso garrantzitsua da. Odolean melatonina murrizten denean, minbizia ager daiteke». 

Telefonia mugikorreko antenek bakarrik ez, telefono antenek berek ere eragin kaltegarriak izan ditzaketela agertu zuen. Froga moduan jarri zuen behin Santiago Bernabeu Madrilgo futbol zelaian partida baten ostean egindako froga, besteak beste. «Partida amaitzean, pertsona asko telefonotik deitzen hasi ziren. Han zegoen erradiazioa ikaragarria zen». 

Sakelako telefonoak gaur eguneko gizartean nola txertatuta dauden kontuan hartuta, teknologiaren esku utzi zuen horri aurre egiteko neurriak hartzea. «Antenen kasuan, ahalik eta gehien urrun ditzakegu, baina telefonoak ez. Hemendik urte batzuetara, sakelako telefonoa erabiltzen dutenak erretzaileak bezalakoak izango dira: hitz egin nahi badute, aldendutako eta beste herritarrengandik babestutako leku batetik egin beharko dute». Bardasanok ez zuen zalantzarik izan, eta sakelako telefono batek ondoan dagoenarengan eragina daukala esan zuen, nahiz eta hitz egiten ez ibili, «batez ere nerbio sisteman». 

Horregatik guztiagatik, uhin elektromagnetikoek giza gorputzaren zeluletan eragina dutelako, haur txikiak eta haurdun dauden emakumeak horietatik urrun egotea gomendatu zuen, jaioberriek burmuina osatu gabe dutelako.  

Etxetik ihesi, «beldurrarengatik» 

Eremu elektromagnetikoen eraginpean bizitzeak eragin kaltegarriak dituztela esan dute egoera horretan dauden zenbait herritarrek. 

Asier Iturriagaetxebarria 

Bilbo 

Erradiazio elektromagnetikoa ez da ikusten. Baina nabaritu, bai. Hala diote zenbait adituk. Gaur egungo gizarte modernoan, zenbait pertsona behartuta daude erradiazio elektromagnetiko indartsuen eraginpean bizitzera. Behartuta daude, edo behartu egin dituzte. Etxeko teilatuan, etxepean edo inguruetan telefonia mugikorreko antena bat, transformadore bat edo goi tentsioko kable bat jarri dietenen kasuak dira. Beren osasunean izan dezakeen eraginaren ondorioz, ahal izan dutenek etxetik alde egin dute, «beldurrez». 

Carmen Urresti zornotzarra da etxetik alde egiteko zortea izan dutenetako bat; zortea, guztiek ez dutelako aukera hori. Urrestik baserria dauka Zornotzako Boroa auzoan (Bizkaia), zentral termikoaren ondoan. Baserrian bizi ez bazen ere, udan, asteburuetan eta horrelakoetan denboraldi luzeak egiten zituen bertan. Zentral termikoa ondoan egin zioten arte. Eta zentral termikoak produzitzen duen energia bideratzeko goi tentsioko kable handiak etxearen ondoan jarri zizkioten arte. «Adituek esan digute etxe horretan urtean 10 egun baino gehiago ezin dela egon. Ni oso gutxitan izaten naiz jada baserrian». 

Baserrian gutxi egoteko arrazoia azaldu du: «Gaixotasunen bat izango dudan beldur naiz, goi tentsioko kable horrek eragindakoa». Azaldu duenez, «han ezin da bizi». «Euria denean aterkia zabalik badaramazu, gorputzean zerbait igartzen da». Eta zentral termikoak isurtzen dituen substantzien beldur ere bada. Espainiako Auzitegi Nagusian da kasua, epaiaren zain. 

HERIOTZAK ETA MINBIZI KASUAK. Lizarrako (Nafarroa) auzokide talde baten kasua ere Espainiako Auzitegi Nagusian dago, urte eta erdi epaiaren zain. Iberdrolak transformadore bat jarri zien etxe azpian. «27 bizilagunetatik 21ek gaitzen bat dugu», esan du Benito Lopezek. Eta batzuk larriak. Hiru pertsona minbizi mota berarengatik hil ziren, eta beste batzuek minbizia dute. Beste batzuek gaitz arinagoak dituzte: buruko minak, gorputzaldi txarrak... «Adituek esan digute transformadoreagatik dela, eremu elektromagnetiko batean bizi garelako. Baina inork ez digu jaramonik egiten». Iberdrolarekin harremanetan jarri ziren, transformadorea kentzea eskatzeko. Alferrik. «Energia garbi eta berriztagarria erabiltzen dutela saltzen digute beren iragarkietan, baina gero gu izorratzen gaituzte». 

Epaiketan zerbait lortuko duten itxaropena dauka Lopezek, justizia administrazioan «oso konfiantza gutxi» duen arren. «Gure kasuaren berdin-berdinak irabazi egin dira, eta transformadorea kendu behar izan dute azkenean». 

Asun Garciak zorte hobea izan zuen. Donostiako Amara auzoko bere etxearen ondoan telefonia mugikorreko antena bat jarri zuten. Auiztara jo zuen, eta irabazi egin zuen, eraikinaren jabeen artean -bera garajearen jabea zen bakarrik- aurka azaldu zen bakarra izan arren. Azaldu zuenez, antena jarri zuen telefonia enpresak 6.000 euro eman zien antena jartzeagatik. «Auzokide batzuek dirua osasunaren aurretik jarri zuten, baina nik osasunari garrantzi handiagoa eman nion». Zenbait auzokidek lagundu ziotela argitu du.  

Alberto Arrate Abokatua 

«Politikariak botere ekonomikoaren aurrean makurtzen dira» 

A. I. 

Bilbo 

Alberto Arrate abokatua Hego Euskal Herrian telefonia mugikorreko antenen kokapenaren inguruan izan diren auzi gehienetan izan da herritarrak defendatzen. Politikariek borondaterik ez dutela azaldu du. 

Zer egin dezake telefonia mugikorreko antena bat ondoan jarri dioten herritar batek? 

Teilatuan jartzen badiote, lehenengo ikusi beharko da jabea den edo ez. Jabea ez bada, oso zaila dauka. Jabea ez bada, udaletxera joan daiteke, eta antenak baimena daukan iker dezake. Normalean, antenak baimenik gabe jartzen dira. Orduan, borroka hasten da, baina, oro har, udalek ez dute gai horietan sartu nahi izaten. Udalak sentsibilitatea izanez gero, arauak eskatu eta gero, gerta daiteke antena kentzea. Baina hori gertatzea nahiko zaila da. Jabea izatea beste aukera bat da, eta kasu horretan herritarrak indar handia dauka. 

Agintari politikoak sentsibilizatuta daude gai horrekin? 

Batere ez. Hego Euskal Herrian hutsune nabarmena dago. Euskal Autonomia Erkidegoan ez dago legerik. Nafarroan bai, bai itxurarako araudia da; ez da gizakiaren osasunaren bermatzailea. Udal batzuek ere badute bere ordenantza, baina horiek ere ez dira bermatzaileak. Espainian, Kordobako herri bateko udalak egin du ordenantza bermatzailea, nirekin elkarlanean. Baina telefonia enpresak berehala presioa egiten hasi dira, hori ez ezartzeko. Telefonia konpainia bateko arduradun nagusietako bat ere izan zen herri horretako alkatearekin hizketan. Aurrekaria izan daitekeen beldur dira. 

Espainian bada legea, baina ez da bermatzailea, ezta? 

Erradiazio kopuruaren inguruan dago eztabaida. Espainiak, eta Europako herrialde askok, oso kopuru handia jarri du, inoiz izango ez dena. Kopuru horren azpitik arriskurik ez dagoela diote. Horri buelta ematea da zientzialariei eta guri dagokigun lana. 

Zergatik hartzen dute jarrera hori agintari politikoek, arriskua ez dagoen ziurtasunik ez badute? 

Bi gauza daude hor: alde batetik, arduragabekeria; eta, bestetik, botere ekonomikoaren aurrean makurtzen dira. Adibide bat jarriko dut: Espainian 30.000 antena daude egun, eta antena bakoitzak 6.000 euroko irabaziak ematen ditu egunean. Biderketa egitea erraza da. Botere ekonomikoek presio ikaragarria egiten dute. 

Zuk Iberdrola eta Vodafone enpresetako aseguruak eskuratzea lortu duzu. Kontratuko baldintzetako batean argi esaten da erradiazio elektromagnetikoen eraginagatik jazotako heriotzak eta gaixotasunak ez daudela aseguruak babestuak. 

Hala da, eta datu hori oso argigarria da. Asko-asko kosta zitzaidan aseguru horiek lortzea epaiketa batean. Antenek eta erradiazio elektromagnetikoak oro har eraginik ez dutela diote, baina bitxia da, badaezpada aseguru bakar batek ere ez dituelako babesten. Gainera, erradiazio kopuru guztietan, txikienean ere ez. Horrek erakusten du zerbait badagoela. 

Gai honen inguruan aldaketarik ikusi duzu epaileen jarreretan? 

Aldaketa handirik ez da egon, nirekin beti jarrera oso ona izan duten arren. Kasu guztiak irabazi ditudala esango nuke. 

Dena dela, osasun kontuen argudioekin baino gehiago, arkitekturan edo eraikinaren itxuran izandako aldaketetan oinarrituta irabazi dituzu kasuak. 

Bai, hala da. Dauzkazun aukera guztiak erabili behar izaten dituzu. Baina osasunaren kontuetan ere baikorra naiz. Legea dena da, eta horren interpretazio bermatzailea egin behar dute epaileek. Horretarako, oso froga onak eta argigarriak aurkeztu behar dira. Guztiok daukagu inguruan antenaren bat, epaileek ere bai, eta egunen batean, eraginak ikustean, jurisprudentzia aldatu egingo da.  

«Eremu elektromagnetikoen eraginpean egoteak eragina dauka gizakien gorputzean» 

«Guri eragina frogatzeko eskatzen digute, baina eraginik ez duten froga bat bera ere ez dute haiek» 

«Urte batzuk barru, sakelakoak erabiltzen dituztenak erretzaileak bezalakoak izango dira» 

Jose Luis Bardasano 

medikuntza irakaslea 

«Energia garbia erabiltzen dutela saltzen digute iragarkietan, baina gero gu izorratzen gaituzte» 

Benito Lopez 

transformadore baten ondoan bizi da 

«Euria denean aterkia zabalik badaramazu, gorputzean zerbait igartzen da» 

KARMEN URRESTI 

baserria dauka Boroako zentralaren ondoan 

 

